
Protocol dalla radunonza communala Lumnezia (2021/03) 

Datum: Venderdis, ils 17 da december 2021 

Liug: Halla plurivalenta dalla casa da scola Sutvitg 28E, 7144 Vella 

Cuoz: 20:00 – 22.00 uras 

Presents: 47 votantas e votants 

Parsura: Daniel Solèr, president communal 

Actuara: Silvana Caviezel, actuara substituta 

Tractandas 

1. Avertura ed elecziun dils dumbravuschs 

Il president communal Daniel Solèr arva la radunonza communala fagend beinvegni als 
presents ed engrazia ad els d’haver dau suatientscha agl invit. 

 

Il president constatescha, che la radunonza communala ei vegnida convocada ad uras 
conform allas determinaziuns digl artechel 44 ella constituziun dalla vischnaunca 
Lumnezia, aschia che la radunonza ei cumpetenta da prender conclus. 

La radunonza communala approbescha la gliesta da tractandas dils 30 da november 2020 
presentada dalla suprastonza communala. 

Alla sava per la midada digl onn 2021 - 2022 constatescha il president communal ch'il 
tema corona ei puspei staus fetg presents igl onn vargau e probablamein enconuschents 
pli che detgavunda a tuts. Tgirar la cultura ed ils contacts socials ei gnanc aschi sempel 
denton pli impurtont che mai en quella situaziun. Daniel Solèr appellescha alla 
communitad e l'entira populaziun da purtar tier al bien prosperar dalla vischnaunca ed 
admetta als presents in salid da Nadal e Daniev. 

Seschau perstgisar han: 
 Gian Derungs, deputau dil cussegl grond, Lumbrein 
 Elisabeth Lorez, suprastonta communala, Surcasti 
 Martin Rupp, suprastont communal, Vignogn 
 Rino Caviezel, cumandant da pumpiers Lumnezia, Vella 
 Guido, Leontina e Durana Derungs, Uors 
 Curdin Derungs, Morissen 
 Ueli Caduff, Morissen 

La radunonza elegia dus dumbravuschs 
 Elmar Collenberg, Lumbrein 
 Irena Caduff, Morissen 

2. Protocol dalla radunonza communala dils 18 da zercladur 2021 (2021/02) 

Il protocol dalla radunonza communala dils 18 da zercladur 2021 ei staus exponius naven 
dils 16 da fenadur 2021 ella canzlia communala e silla pagina d’internet dalla vischnaunca, 
pia duront silmeins 30 dis. 

Tenor art. 34 constituziun vegn il protocol dalla radunonza communala exponius per 
investa dils votants sil pli tard in meins suenter la radunonza duront 30 dis en casa 
communala e silla pagina d’internet dalla vischnaunca cun corrispundenta publicaziun. 
Recuors ein d’inoltrar en scret duront quei temps dall’exposiziun alla suprastonza 
communala. Ils recuors vegnan tractai alla proxima radunonza communala. Decisiva ei 
aschia la publicaziun silla pagina d’internet dalla vischnaunca (cun corrispundenta 
publicaziun). 



2021/03 

Protocol radunonza communala 2021_03 (17-12-2021)1.docx 3/12 

Il president communal Daniel Solèr constatescha, ch’igl ei buca vegniu inoltrau recuors en 
scret aschia ch’il protocol dalla radunonza communala dils 18 da zercladur 2021 (2021/02) 
vala sco approbaus tenor art. 34 dalla constituziun dalla vischnaunca Lumnezia. 

3. Preventiv dil quen annual 2022 

Introducziun 

a. Per la gestiun da finanzas valan las determinaziuns dalla constituziun communala e 
specialmein era l’Ordinaziun da finanzas per las vischnauncas dil cantun Grischun 
(DG 710.200), relaschada dalla regenza ils 25 da settember 2012, entrada en vigur 
igl 01. da december 2012. Tenor quella cuntegn il budget ils cuosts ed ils recavs el 
quen economic, sco era las expensas e las entradas el quen d'investiziun. Cul budget 
ston vegnir furnidas agl organ responsabel infurmaziuns davart la finanziaziun sco 
era davart il diever dils credits d'impegn che cuoran aunc. Posiziuns essenzialas dil 
budget, en special quellas che demuossan midadas essenzialas enviers igl onn 
precedent, ston vegnir motivadas. 

b. Il plan da contos corrispunda al model harmonisau da contabilitad 2 (MHC2), che la 
vischnaunca ha introduciu igl onn 2018. Il MHC2 lubescha buca da far amortisaziuns 
supplementaras, aschia ch’igl ei buca pusseivel d’incrementar reservas tgeuas. 

c. Il preventiv dil quen annual 2022 ei vegnius elavuraus sin basa digl onn precedent 
cun risguardar las midadas. 

d. Tenor MHC2 ei il preventiv dil quen d’investiziun era d’approbar. Ei drova denton aunc 
mintgamai in credit da project dalla radunonza communala respectivamein dalla 
cuminonza dils votants all’urna, sche la summa survarga las cumpetenzas finanzialas 
dalla suprastonza communala. 

e. Il president communal presenta summaricamein il quen economic ed il quen 
d’investiziun 2022, sco era la planisaziun da finanzas per 2022 – 2026. 

a) Quen economic 

Presentaziun e proposta 

La suprastonza communala presenta il preventiv dil quen economic 2022 e propona 
d’approbar quel. Il quen muossa in surpli da cuosts.  

Cuosts totals CHF 17'115'642 
Recav total CHF 16'220'287 
Surpli da cuosts CHF 895'355 
L’atgna finanziaziun (cashflow) ei calculada cun CHF 682'069 
 
Il motiv per quei surpli da cuosts ein las midadas enviers igl onn precedent: 
 
Amortisaziuns ca. CHF 200'000 (investiziuns sco vias, scola Vella) 
Cuosts da manteniment ca. CHF 400'000 (vias ed immobilias) 
Cuosts da paga ca. CHF 250'000 (fluctuaziun administraziun communala) 
 
Amortisaziuns che crodan naven il 2022 
 
Casa communala Lumnezia (Vella) (vegl) CHF  400'000.00 
Local da pumpiers Padrus (Suraua) (vegl) CHF  60'000.00 
Vehichels communals survetsch tecnic (vegl) CHF 40'000.00 
Installaziun dumbraders d'aua (vegl) CHF 120'559.10 
Baghetg Davos Munts (Degen) (vegl) CHF 266'716.30 
Sentupada Lumnezia (Vignogn) (vegl) CHF 108'475.90 

 CHF 995'751.30 

Vegnius risguardaus ei in pei da taglia da 100 % dalla taglia cantunala sempla sin 
entrada e facultad. Las amortisaziuns ordinarias succedan tenor la tariffa fixada en art. 
23 dalla Ordinaziun da finanzas per las vischnauncas. 

Il president communal explichescha singulas posiziuns dil quen economic e dat 
silsuenter la pusseivladad da far damondas ni remarcas. Ord il plenum vegnan neginas 
damondas. 

Il president dalla cumissiun da gestiun, Ciril Collenberg resumescha che la cumissiun 
hagi en siu emprem onn d'uffeci oravontut priu en mira la lavur dall'administraziun 
communala, la canzlia. La pensiun da plirs emploiai il 2022 munta ina gronda sfida per 
la vischnaunca. Quei fatg sappi era vegnir taxaus sco schanza d'organisar auter la 
canzlia e d'adattar il plazs da lavur dils emploiai.  

Risguardond era quellas midadas ha la cumissiun da gestiun priu investa dil preventiv 
dil quen economic e propona alla radunonza d'approbar quel. 

Conclus 

La radunonza communala decida cun gronda maioritad, senza cuntravuschs ed 
abstenziuns, d’approbar il preventiv dil quen economic tenor proposta dalla 
suprastonza communala, cun cuosts da CHF 17'115'642 ed in recav da CHF 
16'220'287 che siara cun in surpli da cuosts da CHF 895'355. 

b) Quen d'investiziuns cun las expensas e las entradas 

Presentaziun e proposta 

Il president communal, Daniel Solèr repassa il preventiv dil quen d'investiziuns e 
declara singulas posiziuns.  

Ord il miez dalla radunonza vegnan neginas damondas ni remarcas aschia che Ciril 
Collenberg engrazia en num dalla cumissiun da gestiun alla suprastonza communala 
ed a tut ils funcziunaris dalla vischnaunca per la buna lavur. El propona d'approbar il 
preventiv dil quen d'investiziuns cun expensas ed entradas e da dar scarica alla 
suprastonza commuala. 

Conclus 

La radunonza communala decida cun gronda maioritad, senza cuntravuschs ed 
abstenziuns, d’approbar il preventiv dil quen d’investiziun 2022 cun expensas da CHF 
6'147'500.00 ed entradas da CHF 1'612'680, che siara cun in surpli d’expensas da CHF 
4'534'820.00. 

c) Planisaziun da finanzas 

Presentaziun 

La planisaziun da finanzas cuntegn projects prevesibels pils proxims onn. Denter auter 
numna il president communal il provediment d'aua en situaziuns d'urgenza per l'entira 
val e differents projects turistics ch'ein planisai. 

Cogniziun 

La radunonza communala pren enconuschientscha dalla planisaziun d’investiziuns per 
la perioda da 2022 – 2026, che vegn calculada a basa dil quen 2020. Quella cuntegn 
pigl onn 2022 investiziuns nettas ella summa da CHF 4'534'820. 

4. Fixar il pei da taglia sin las entradas e sin la facultad 2021 

Introducziun 

Per igl onn 2021 ei il pei da taglia sin las entradas e sin la facultad staus sin 100 % dalla 
taglia cantunala sempla. La vischnaunca ei ella posiziun finanziala che lubescha da far 
las investiziuns prevedidas. Per saver far quei duess tenor opiniun dalla suprastonza 
communala vegnir salvaus il pei da taglia actual. 

Proposta 

La suprastonza communala propona da schar il pei da taglia sin 100 % dalla taglia 
cantunala sempla sin entrada e facultad per igl onn 2022. 

Conclus 

La radunonza communala decida cun gronda maioritad e senza cuntravusch da schar il 
pei da taglia communal per entrada e facultad tuttina sco igl onn 2021. Per igl onn 2022 
vala in pei da taglia da 100 % dalla taglia cantunala sempla sin entrada e facultad. 

5. Naturalisaziun da Brigitta Bruderer, sesenta a Silgin, Lumbrein 

Introducziun 

Igl 01. da fenadur 2021 ha Brigitta Bruderer, sesenta a Silgin, Lumbrein inoltrau la damonda 
da natiralisaziun pil dretg da burgheisa dalla vischnaunca Lumnezia. Ella ei naschida ils 
16 d'avrel 1946 a Cuera e habitescha actualmein a Silgin el vischinadi da Lumbrein. 
Brigitta Bruderer ei pensiunada ed ha negins agens affons. 

Proposta 

La suprastonza communala propona alla radunonza communala da conceder a Brigitta 
Bruderer il dretg da burgheisa dalla vischnaunca Lumnezia. 

Conclus 

La radunonza communala decida unanimamein da conceder a Brigitta Bruderer il dretg 
da burgheisa dalla vischnaunca Lumnezia. 



2021/03 

Protocol radunonza communala 2021_03 (17-12-2021)1.docx 8/12 

6. Concessiun d'in dretg da baghegiar el quartier Bual, Vella 

Tania Casanova e Kevin Lechmann, Via Fussau 3, 7130 Glion 

Situaziun iniziala 

1) Ils 18 d'october 2021 han Tania Casanova e Kevin Lechmann, actualmein sesents a 
Glion, annunziau alla vischnaunca Lumnezia lur interess per la parcella nr. 4364 en 
dretg da baghegiar el quartier Bual a Vella. Quella ha ina surfatscha da ca. 457m2 ed 
ei el vischinadi da Vella la davosa parcella che la vischnaunca Lumnezia posseda en 
zona da baghegiar. 

2) Tania Casanova ha 27 onns e lavura el da casa val lumnezia a Vella. Ella ei carschida 
si a Vella e habitescha actualmein cun siu partenari a Glion. Kevin Lechmann lavura 
tier la Axpo Hydro Surselva AG. 

 

Proposta 

La suprastonza communala propona alla radunonza communala da conceder a Tania 
Casanova e Kevin Lechmann il dretg da baghegiar per la parcella nr. 4364 el quartier Bual 
a Vella. Sco basa dil contract pil dretg da baghegiar vala il reglament dils 17 da december 
2008 per ils dretgs da baghegiar dalla vischnaunca Vella ella zona per indigens a Bual ed 
il conclus dalla radunonza communala dils 23 da zercladur 2017 per l'avertura dalla 
secunda etappa dil terren da baghegiar Bual a Vella. 

Conclus 

La radunonza communala decida unanimamein da conceder a Tania Casanova e Kevin 
Lechmann il dretg da baghegiar per la parcella nr. 4364 el quartier Bual a Vella. Sco basa 
dil contract pil dretg da baghegiar vala il reglament dils 17 da december 2008 per ils dretgs 
da baghegiar dalla vischnaunca Vella ella zona per indigens a Bual ed il conclus dalla 
radunonza communala dils 23 da zercladur 2017 per l'avertura dalla secunda etappa dil 
terren da baghegiar Bual a Vella.  

7. Revisiun parziala dalla Lescha davart igl uorden public per la vischnaunca 
Lumnezia 

Midada digl art. 22 Sittar e fiugs artificials 

Ils 06 da december 2021 ha la suprastonza communala approbau la revisiun digl artechel 
22, al. 2 e 3 dalla Lescha davart igl uorden public per la vischnaunca Lumnezia (111.100) 
per mauns dalla radunonza communala dils 17 da december 2021. 

Proposta 

Approbar la revisiun parziala alla Lescha davart igl uorden public per la vischnaunca 
Lumnezia sco suonda:  

 

Art. 22  Sittar e fiugs artificials   

formulaziun ella lescha vertenta proposta formulaziun revidida 

2 

Fiugs artificials ch’effectueschan canera 

duront ils temps da ruaus tenor art. 20 al. 

1 e 2 ein lubi sulettamein la notg dalla 

midada digl onn e la sera dalla fiasta 

naziunala. Excepziuns basegnan ina 

lubientscha dalla suprastonza communala 

2 

Arder fiugs artificials ch’effectueschan 

canera ei scumandau sigl entir intschess 

communal. 

3 

Arder fiugs artificials egl uaul, agl ur digl 

uaul sco era els vitgs ed agl ur dils vitgs ei 

scumandau. Enviers baghetgs cun 

animals ei da tener ina distanza 

sufficienta che garantescha la segirtad e 

ch’ils animals vegnan buca tementai. 

3 

Per occurrenzas specialas che 

serepetan buca sa la suprastonza 

communala dar ina lubientscha 

excepziunala. 

Conclus 

La radunonza communala concluda cun gronda maioritad, senza cuntravusch ed 
abstenziuns, da presentar dalla proxima votaziun all'urna la sura numnada proposta da 
midar igl art. 22 Sittar e fiugs artificials dalla Lescha davart igl uorden public per la 
vischnaunca Lumnezia. 

8. Ruta dad ir cun velo "Nino Schurter Bike Trail" 

Situaziun iniziala 

1) Ils 02 da fenadur 2021 ei vegnida inoltrada la damonda da baghegiar per la senda da 
velo “Nino Schurter Bike Trail” da Peiden Bogn – Tersnaus, vischinadi da Suraua. En 
applicaziun digl artechel 45 dall’ordinaziun davart la planisaziun dil territori per il 
cantun Grischun (OPTGR) dils 24 da matg 2005 ei quella damonda vegnida publicada 
ils 16 da fenadur 2021 el fegl ufficial dalla Regiun Surselva. 

2) Encunter la damonda da baghegiar ei vegnida inoltrada ils 04 d’uost 2021 ina protesta 
da plirs vischins d’Uors, representai entras Robert Derungs, Via Sum Resgias 6, 7114 
Uors. 

Lur proposta ei stada da menar il trapass dalla ruta dad ir cun velo denter 
Uors/Planezzas tochen a Bargius perliung dalla via ch’ei gia existenta enstagl d’untgir 
cun ella rodund 50 meters pli ensi. 

3) Ils 31 d'uost 2021 ha la suprastonza communala sin proposta dalla cumissiun da 
turissem renviau la protesta per mauns dil cantun Grischun ed ha decidiu da presentar 
la damonda da credit alla radunonza communala. 

Consideraziuns 

1) Pli baul mava la ruta da bike naven da Tersnaus, Vrin, Lumbrein, Degen, Peiden e 
puspei anavos a Tersnaus, il liug d'origin da Nino Schurter. Divers megliuraments ein 
ils davos onns vegni fatgs sin quels tschancuns. Sulettamein dad Uors si Tersnaus va 
la ruta aunc sur via catramada. En in'emprema varianta era ei planisau dad ir naven 
dad Peiden Bogn alla cuorta tras igl uaul tochen si Tersnaus, quei han denton ils 
uffecis d'uaul e schurmetg dalla natira buca lubiu. 

2) Cun quels uffecis han ins saviu secunvegnir da menar la ruta tochen a Planezzas, 
Uors sper la via cantunala en e silsuenter naven da Planezzas en stortas siado a 
Tersnaus, quei ch'ei ord vesta da velocipedists ina ruta attractiva. 

3) Quella varianta han ils uffecis da catscha, d’uaul e dalla natira signalisau ch'ella sappi 
vegnir lubida. Ina studia dil cussegliader d’ambient, Erwin Monn dat medemamein 
glisch verda. 

4) La schanza da scaffir ina ruta da bike che porta il num d'in campiun mundial che deriva 
dalla Lumnezia ei unica ed ei fuss donn da buca nezegiar ella. Sill'entira ruta eis ei 
previu da tschentar craps ni tablas cun indicaziuns davart la carriera da Nino Schurter.  

5) Lumnezia Turissem ha confirmau da vuler sustener il project cun ina contribuziun 
finanziala da CHF 47'200. 

Discussiun 

Robert Derungs dad Uors revegn era en num dils convischins dad Uors, che vevan 
inoltrau la protesta, a sia proposta da menar il trapass dalla ruta dad ir cun velo denter 
Uors/Planezzas tochen a Bargius perliung dalla via ch’ei gia existenta enstagl dad untgir 
cun ella rodund 50 meters pli ensi. L'anteriura vischnaunca Suraua vevi giu fatg la 
planisaziun locala naven dalla val da Tersnaus tochen a Peiden. 

Che Nino Schurter mereti ina tala honoraziun stetti buca en discussiun. Denton la senda 
ch'ei planisada meini mo ca. 50 meters sper quella via ch'ei gia avon maun. Plinavon meini 
la senda planisada viado en ina paliu, quei che vegni a procurar per grondas summas da 
daners e lavurs da manteniment. 

La via ei planisada cun 80 cm tochen 120 cm ladezia. Da cruschar cun velos ni da menar 
il traffic plaun sin quellas vias ei buca pusseivel. Quei vul gir ch'ei vegn tec a tec untgiu 
ora silla scarpa e donnegiau quella. 

Robert Derungs fa la proposta da midar il project aschia che la ruta da bike meina naven 
dad Uors Planezzas, suenter il prau ora sco la via existenta va, tochen a Bargius sco quei 
ch'ei era vegniu fatg ella planisaziun locala da Suraua, suenter la pastira ora e suenter il 
vau che vegn si ella via cantunala. Quei tschancun stuess mo pli vegnir signalisaus e forsa 
tschentau entuorn in tec las seivs.  

Quei che pertucca la protesta dils 4 d'uost 2021 hagi el suenter haver intervegniu tier la 
canzlia sulettamein survegniu ils 25 d'october 2021 in mail che la suprastonza hagi renviau 
quella. 

Il schef dil departament communal per turissem, Curdin Capeder replica. Ina senda da 
velo ch'ei numnada suenter Nino Schurter sto esser attractiva cun ina certa pendenza, 
cun empau segls e ragischs e buca memia neidia. Ina tala senda sto mussar ina certa 
grevezia tecnica. Igl ei denton tuttavia buca l'idea che mo profis sapien far diever da quella. 

La protesta ei buca liquidada cun in mail. La canzlia communala sa prender suenter quei 
cun in scriver ufficial. 

Mario Derungs-Tanno da Vella sa sustener il project sco tal, ei denton era dil meini da 
Robert Derungs. Lez seigi dil fatg e sappi da tgei ch'el discuora. 

Elmar Collenberg da Lumbrein manegia che ton ord vesta turistica sco era ord vesta 
dall'uniun da commerci stopi la schanza da porscher ina senda cun quei renomau num 
vegnir nezegiada. 

Carlo Casanova da Vella ei dil meini ch'aschia ina schanza detti ei mai pli. Sch'ins fa ina 
tala senda sto ella esser in tec attractiva. Quels che han luvrau ora quei project han segir 
era studegiau enzatgei ed enconuschan era la situaziun el liug. El sustegn la proposta 
dalla suprastonza.  

Conclus 

Per la proposta dalla suprastonza communala ein 23 votantas e votants. Per la proposta 
da Robert Derungs, Uors ein 8 votantas e votants. 

La radunonza communala decida pia da suandar vinavon il project tenor proposta dalla 
surpastonza communala. Cun gronda maioritad conceda ella il credit da CHF 300'000. 

9. Varia 

Il president communal, Daniel Solèr informescha davart projects previ: 

a) Optimaziun dalla deviaziun dall'aua ch'igl Uffeci da construcziun bassa dil cantun 
Grischun planisescha ad Uresa denter ils vischinadis da Vignogn e Lumbrein. 

b) In emprem sboz dalla planisaziun locala ei avon maun. Igl onn current ein ils 
possessurs da terren vegni informai davart l’exzonaziun previda e la mobilisaziun da 
parcellas da baghegiar. Igl effect ei staus, ch'igl ei vegniu baghegiau dabia igl onn 
vargau. 

c) Project da sanaziun dalla punt da Surcasti duront la stad 2022. Igl ei previu da menar 
duront il temps da lavur in'untgida sur la via veglia. Per quei intent vegn quella 
megliurada entras il cantun cun investiziuns da rodund CHF 200'000. 

d) La vischnaunca Lumnezia ha ensemen cun dr. Mario Venzin installau sil parcadi dallas 
pendicularas a Pellas, Vella in container per possibilitar da far tests da corona. 

Els menaschis d’ustria lai la vischnaunca far regularmein controllas che las reglas da 
cumportament encunter corona vegnien risguardadas. 

Il Marcau Daniev ed igl apero da Daniev ein vegni annullai per motiv dalla pandemia. 
Las scolas da Lumenzia ein stadas in temps hotspot d’infecziuns, quei che para ussa 
dad esser surmontau. 

e) Tscherna da persunal per l'administraziun communala: 

Sin duas publicaziuns per la plazza da canzlist communal ha ei dau neginas 
annunzias. Il fevrer 2022 vegn la plazza publicada danovamein. Per la plazza da 
menader digl uffeci da baghegiar ha ei dau duas annunzias. Ina persuna ei vegnida 
elegida, il num astga per motivs persunals aunc buca vegnir tradius. 

Dus collaboraturs dall'administraziun communala vegnan pensiunai miez digl onn 
2022, quei ein il canzlist e menader digl uffeci da baghegiar, Marcus Cavegn e la 
secretaria digl uffeci da baghegiar, Leonora Blumenthal. La collaboratura Flurina 
Demont ha visau la plazza sin fin fevrer 2022. Per cuvierer silmeins ina part da quels 
pensums han saviu vegnir pladidas duas collaboraturas: Lenia Collenberg, che siara 
giu igl emprendissadi mercantil tier la vischnaunca Lumnezia il fenadur 2022 e Patricia 
Giger, oriunda da Mustér, che ha giu fatg igl emprendissadi tier la canzlia communala 
da Mustér. 

f) A Vignogn ha giu liug la reavertura dalla stizun dil vitg cun in niev concept. Da niev 
senumna ella ussa “Stizun Lumnezia”. 

g) Robert Albin da Tersnaus damonda sch’ei fussi buca pusseivel ch’ils convischins da 
Suraua savessien era far diever dil traffic public, che vegn purschius gratuitamein 
duront ils meins d'unviern, senza stuer ir sin canzlia per bigliets gratuits. Per Lumnezia-
su funcziuneschi quei era senza problem. 

Curdin Capeder dat sclariment: Il motiv che quei ei actualmein aschia ei, che la posta 
da Glion a Suraua va suenter vinavon a Val s. Pieder e la vischnaunca da Val porscha 
buca il traffic public gratuit sur unviern. Tuttina vegn l’administraziun communala a 
sclarir sch’ei dat ina pusseivladad da midar quei proceder.  

h) Robert Derungs dad Uors damonda sch’ei fussi pusseivel da tschentar sper la fermada 
da posta a s.Catrina ina cazzola, che funcziunescha cun energia solara. Il medem 
sper il spartavias da Camuns, leu ha ei ni suosta ni cazzola per la glieud che spetga 
silla posta. Era quella damonda vegn prida encunter e sclarida dall’administraziun 
communala. 

i) Ei vegn buca pli giavischau il plaid ed il president communal, Daniel Solèr siara la 
radunonza. 

El engrazia a convischinas e convischins per la participaziun alla radunonza 
communala pil sustegn e la confidonza demussada e giavischa buna sanadad bialas 
fiastas da Nadal e tut bien pigl onn vegnent. 

 
 
7144 Vella, ils 17 da december 2021 

Il president: L'actuara substituta:  
 
 
 
 
Daniel Solèr Silvana Caviezel  


